
Ղեկավարվելով «Հանրային տեղեկությունների մասին» Հայաստանի Հանրապետության օրենքի 4-րդ հոդվածի 2-րդ մասով, Հայաստանի Հանրապետության կառավարությունը  ո ր ո շ ու մ   է. 
 1. Հաստատել «Հանրային իշխանության մարմինների կողմից թվային փոխակերպման ծրագրերի իրականացման և այդ ծրագրերի ֆինանսավորման գործընթացի համակարգման կարգը` համաձայն հավելվածի:
2. Սույն որոշումն ուժի մեջ է մտնում  պաշտոնական հրապարակման օրվան հաջորդող օրվանից։

ԿԱՐԳ
ՀԱՆՐԱՅԻՆ ԻՇԽԱՆՈՒԹՅԱՆ ՄԱՐՄԻՆՆԵՐԻ ԿՈՂՄԻՑ ԹՎԱՅԻՆ ՓՈԽԱԿԵՐՊՄԱՆ ԾՐԱԳՐԵՐԻ ԻՐԱԿԱՆԱՑՄԱՆ ԵՎ ԱՅԴ ԾՐԱԳՐԵՐԻ ՖԻՆԱՆՍԱՎՈՐՄԱՆ ԳՈՐԾԸՆԹԱՑԻ ՀԱՄԱԿԱՐԳՄԱՆ  

1. ԸՆԴՀԱՆՈՒՐ ԴՐՈՒՅԹՆԵՐ
 
1․ Սույն կարգով կարգավորվում են հանրային իշխանության մարմինների թվային փոխակերպման ծրագրերի իրականացման և այդ ծրագրերի ֆինանսավորման գործընթացի, այդ թվում՝ Հայաստանի Հանրապետության պետական բյուջեի «1235. Թվային փոխակերպման գործընթացի իրականացում» ծրագրի «31001․  Միասնական թվային միջավայրի ձևավորում» միջոցառման համար նախատեսված ֆինանսական միջոցների հատկացման  հետ կապված հարաբերությունները: 
2. Թվային փոխակերպման ծրագրերը (այսուհետև՝ Ծրագիր) պետք է բխեն Հայաստանի Հանրապետության կառավարության գործունեության միջոցառումների ծրագրերից, ինչպես նաև օրենսդրությամբ կամ ռազմավարական ու այլ ծրագրային փաստաթղթերով սահմանված՝ թվային հասարակության և տնտեսության կայացմանն ու զարգացմանը ուղղված դրույթներից և հավանության արժանացած լինեն Տեղեկատվական համակարգերի կառավարման խորհրդի կողմից (այսուհետ՝ Խորհուրդ):
3. Սույն կարգի իմաստով Ծրագրեր են համարվում.
1) պետական մարմինների ներքին գործառույթների և հանրությանը մատուցվող ծառայությունների բիզնես գործընթացների ավտոմատացումը, տեղեկատվական համակարգերի կամ տվյալների շտեմարանների մշակումը, վերանախագծումը, 
2) կայքերի ներդրումը և արդիականացումը,
3) թվային և ամպային ծառայությունների գնումը,
4) ծրագրային ապահովման լիցենզիաների ձեռքբերումը:
4. Սույն կարգի իմաստով Ծրագրերը չեն ներառում՝
1) տեղեկատվական համակարգերի, այդ թվում՝ թվային հարթակների, հավելվածների, կայքէջերի ընթացիկ սպասարկման ծախսերը,
2) հաստիքային անձնակազմի վարձատրությունը,
3) հիմնական միջոց հանդիսացող գրասենյակային գույքի ձեռք բերման ծախսերը,
4) այն Ծրագրերը, որոնք հավանության են արժանացել Խորհրդի կողմից և որոշման ընդունման պահից անցել է ավելի քան վեց ամիս: 

2. ԾՐԱԳՐԵՐԻ ՆԵՐԿԱՅԱՑՈՒՄ ԵՎ ՔՆՆԱՐԿՈՒՄ
5. Հանրային իշխանության մարմինները (այսուհետև՝ Կատարող) թվային փոխակերպման շրջանակներում մինչև ընթացիկ տարվա նոյեմբերի 1-ը ՀՀ բարձր տեխնոլոգիական արդյունաբերության նախարարություն (այսուհետև՝ Նախարարություն) են ներկայացնում հիմնավորված առաջարկություններ՝ խոշորացված հաշվարկներով, հաջորդ բյուջետային տարվա «1235. Թվային փոխակերպման գործընթացի իրականացում» ծրագրի «31001․  Միասնական թվային միջավայրի ձևավորում» միջոցառման պլանավորման համար։
6. Կատարողը ընթացիկ տարում ֆինանսավորում ստանալու համար Ծրագրի հայտը ներկայացնում է Նախարարություն՝ ուսումնասիրության համար։ Հայտին ներկայացվող պահանջները հաստատվում է ՀՀ բարձր տեխնոլոգիական արդյունաբերության նախարարի հրամանով։
7. Նախարարությունը ուսումնասիրում է հայտը 15 աշխատանքային օրվա ընթացքում։ Առավել բարդ հայտերի ուսումնասիրությունը կարող է երկարաձգվել ևս 10 աշխատանքային օրով, որի մասին Կատարողը ծանուցվում է։ 
8. Հայտերի ուսումնասիրության ընթացքում, անհրաժեշտության դեպքում, Նախարարությունը կարող է ներգրավել փորձագետների, կազմակերպությունների կամ պետական մարմինների՝ ոլորտային ուղղվածությամբ փորձագիտական կարծիք ստանալու համար։
 9. Նախարարությունը հայտերը գնահատում է հանրային ծառայությունների թվայնացման և Հայաստանի թվային ճարտարապետության սկզբունքներին համապատասխան և առկայության դեպքում ներկայացնում է առաջարկություններ կամ դիտողություններ:  
10. Նախարարությունը, հայտի վերաբերյալ առարկություններ չունենալու դեպքում, հայտնի քննարկումը ներառում է Խորհրդի առաջիկա նիստի օրակարգում։
11. Ծրագրերի հայտերի վերաբերյալ Խորհուրդը կայացնում է հետևյալ որոշումները՝
1) հավանություն տալ հայտին և ներկայացնել ֆինանսավորման,
2) հայտը լրամշակել և կրկին ներկայացնել Խորհրդի քննարկմանը,
3) մերժել հայտը։ 
12. Խորհրդի կողմից հավանության արժանացած և դրական դիրքորոշում ունեցող Ծրագրերի հայտերը ներկայացվում են Նախարարություն՝ ֆինանսական միջոցներ հատկացնելու նպատակով: 

3. ԾՐԱԳՐԵՐԻ ՖԻՆԱՆՍԱՎՈՐՈՒՄ
13. Կատարողները սույն կարգի 11 կետի 1-ին ենթակետի համաձայն հավանություն ստացած հայտերը համապատասխան հիմնավորումներով և Խորհրդի համապատասխան արձանագրությամբ, ներկայացնում են Նախարարություն՝ ընթացիկ տարվա պետական բյուջեում վերաբաշխում և/կամ փոփոխություններ կատարելու վերաբերյալ իրավական ակտի նախագծի տեսքով։
14. Նախարարությունը ուսումնասիրում է հայտը և, օրենսդրությամբ սահմանված ժամկետներում, ներկայացնում է առաջարկություններ, դիտողություններ:
15. Նախարարությունը հայտերի վերաբերյալ առարկություն չունենալու դեպքում, ՀՀ ֆինանսների նախարարությանը ներկայացնում է առաջարկություն՝  հայտում նշված գումարի չափով «1235. Թվային փոխակերպման գործընթացի իրականացում» ծրագրի «31001․  Միասնական թվային միջավայրի ձևավորում» միջոցառման գումարներից համապատասխան չափով պահուստավորվելու վերաբերյալ: 
16. Եթե կատարողների կողմից ներկայացված հայտերը ֆինանսավորելու համար բավարար միջոցներ առկա չեն ընթացիկ տարվա պետական բյուջեի «1235 Թվային փոխակերպման գործընթացի իրականացում» ծրագրի «31001․ Միասնական թվային միջավայրի ձևավորում» միջոցառման եռամսյակային/տարեկան հատկացումներով, ապա Նախարարությունը գրավոր տեղեկացնում է կատարողին: Լրացուցիչ ֆինանսավորման հատկացման այլընտրանք կարող է դիտարկվել տվյալ կատարողի այլ բյուջետային ծրագրերով առկա տնտեսումներից միջոցների հատկացման հնարավորությունը, որի վերաբերյալ հայտատուն ներկայացնում է լրացուցիչ առաջարկություն:


4. ՎԵՐԱՀՍԿՈՂՈՒԹՅՈՒՆ ԵՎ ՄՈՆԻՏՈՐԻՆԳ
17. ՀՀ կառավարության որոշումների հիման վրա ֆինանսական միջոցներ հատկացվելուց հետո, յուրաքանչյուր եռամսյակի ավարտից հետո հնգօրյա ժամկետում, կատարողը՝ որպես բյուջետային ծրագրերի ստորադաս կարգադրիչ, Նախարարությանը՝ որպես բյուջետային ծրագրերի գլխավոր կարգադրիչ, ներկայացնում է հաշվետվություն՝ համապատասխան միջոցառումների գծով նախատեսված բյուջետային միջոցների կատարողականի վերաբերյալ` ներկայացնելով բացատրություններ այդ միջոցառումների կատարման ընթացքում առաջացած շեղումների, ռիսկերի և դրանց կարգավորման ուղղությամբ ձեռնարկվող միջոցառումների վերաբերյալ: 
18. Նախարարությունը անհրաժեշտությունից ելնելով, հիմք ընդունելով կատարողական ցուցանիշների ցածր տոկոսները և մինչև տարեվերջ չկատարման ռիսկերը, կարող է դիմել ՀՀ ֆինանսների նախարարություն՝ համապատասխան միջոցառման գծով կոնկրետ կատարող մարմնի ծախսերը ժամանակավորապես կասեցնելու համար: 
19. Կատարողի կողմից տարեկան նախնական հաշվետվությունները ներկայացվում են մինչև ընթացիկ տարվա դեկտեմբերի 25-ը, իսկ ավարտուն տեսքի բերված վերջնական հաշվետվությունները՝ մինչև հաջորդ բյուջետային տարվա հունվարի 10-ը։ 

